
KICHIK KORXONALAR 
ISTIQBOLLI HUDUDLARDA 
SANOAT ISHLAB CHIQARISH 
HOLATI DINAMIKASI

Xonto‘rayev Obbosxon Kamolxon o‘g‘li
Namangan davlat texnika universiteti, 
08.00.15 “Tadbirkorlik va kichik biznes iqtisodiyoti” 
ixtisosligi tayanch doktoranti
ORCID: 0009-0007-2206-3466
e-mail: xitman9405@gmail.com 
Tel: +998 91 293 00 13

Annotatsiya: Mazkur maqolada aynan kichik korxonalar istiqbolli hududlarda sanoat ishlab chiqarish holati va uning 
rivojlanish dinamikasi tahlil qilinadi. Mavjud tendensiyalar va asosiy muammolar yoritilib, istiqbolli takliflar ishlab chiqiladi. 
Shuningdek, kichik korxonalar faoliyatiga ta’sir ko‘rsatuvchi omillar – me’yoriy-huquqiy muhit, moliyaviy resurslarga kirish 
imkoniyati, infratuzilma darajasi hamda innovatsion texnologiyalarning joriy etilishi kabi masalalar ham chuqur o‘rganiladi.

Kalit soʻzlar: hududiy sanoat siyosati, ijtimoiy barqarorlik, biznes subyektlari, innovatsion infratuzilma, hududiy 
raqobatbardoshlik, moliyaviy resurslar.
Abstract: This article analyzes the state and dynamics of industrial development in prospective regions. It highlights 
current trends and key issues while proposing future-oriented solutions. Moreover, it examines in depth the factors 
influencing the activity of small enterprises, such as the regulatory and legal environment, access to financial resources, 
infrastructure quality, and the implementation of innovative technologies.

Key words: regional industrial policy, social stability, business entities, innovation infrastructure, regional competitiveness, 
financial resources.
Аннотация: В статье анализируется состояние промышленного развития и его динамика в перспективных 
регионах. Освещаются существующие тенденции и ключевые проблемы, разрабатываются перспективные 
предложения. Кроме того, подробно изучаются факторы, влияющие на деятельность малых предприятий, 
такие как нормативно-правовая среда, доступ к финансовым ресурсам, уровень инфраструктуры и внедрение 
инновационных технологий.

Ключевые слова: региональная промышленная политика, социальная стабильность, хозяйствующие субъекты, 
инновационная инфраструктура, региональная конкурентоспособность, финансовые ресурсы.

K I R I S H
Bugungi globallashuv sharoitida mamlakatlar oldida turgan eng dolzarb masalalardan biri bu – iqtisodiy 

barqarorlik va hududiy rivojlanishni ta’minlashdir. Ayniqsa, O‘zbekiston sharoitida iqtisodiyotning muhim 
bo‘g‘ini bo‘lgan kichik biznes va xususiy tadbirkorlikni rivojlantirish, ularning sanoat ishlab chiqarishdagi 
ulushini oshirish, ayniqsa istiqbolli hududlarda ularni qo‘llab-quvvatlash masalasi davlat siyosatining ustuvor 
yo‘nalishiga aylangan. Mamlakatimizda so‘nggi yillarda olib borilayotgan keng ko‘lamli iqtisodiy islohotlar aynan 
kichik korxonalarni rivojlantirishga yo‘naltirilgan bo‘lib, bu borada muhim huquqiy-me’yoriy hujjatlar qabul qilindi. 
O‘zbekiston Respublikasi Prezidentining 2020-yil 27-apreldagi “Koronavirus pandemiyasi sharoitida kichik va 

o‘rta biznes subyektlarini qo‘llab-quvvatlash bo‘yicha birinchi navbatdagi choralar to‘g‘risida” PF–5986-sonli1 
Farmoni.

Shu bilan birga, “O‘zbekiston – 2030” strategiyasida kichik biznes subyektlarini hududiy sanoat siyosatiga 
integratsiyalash, ularni eksportbop va import o‘rnini bosuvchi mahsulotlar ishlab chiqarishga yo‘naltirish asosiy 
vazifalardan biri sifatida belgilangan [3]. Bu esa istiqbolli hududlarda kichik korxonalar faoliyatini kuchaytirish 
orqali hududlar o‘rtasidagi ijtimoiy-iqtisodiy tafovutni kamaytirish, ichki bozorni to‘ldirish va bandlikni ta’minlashga 
zamin yaratadi.

Shuningdek, davlat statistika qo‘mitasi ma’lumotlariga ko‘ra, so‘nggi besh yillikda kichik tadbirkorlik 
subyektlari tomonidan sanoat mahsulotlari ishlab chiqarish hajmi yildan-yilga ortib bormoqda. Ayniqsa, sanoat 
salohiyatiga ega bo‘lgan istiqbolli hududlarda (Farg‘ona, Jizzax, Andijon, Namangan, Navoiy) kichik korxonalar 
sanoat faoliyatining asosiy harakatlantiruvchi kuchlaridan biriga aylanmoqda.

M A V Z U G A  O I D  A D A B I Y O T L A R  S H A H R I
Kichik biznes va xususiy tadbirkorlik iqtisodiyotni rivojlantirishda, ayniqsa hududiy sanoat ishlab chiqarishni 

kengaytirishda muhim omil sifatida ko‘riladi. Turli manbalarda bu masalaga turlicha yondashuvlar orqali izoh 
berilgan bo‘lib, har bir muallifning o‘ziga xos ilmiy yondashuvi mavjud.

I. Karimovning ta’kidlashicha, “kichik biznes va xususiy tadbirkorlik – iqtisodiy islohotlarning tayanchi, 
ijtimoiy barqarorlik kafolati va eng muhimi, jamiyatdagi qashshoqlik va ishsizlik muammolarini hal qilishda eng 
muhim vositadir” [4]. Ushbu yondashuv kichik korxonalar zimmasiga yuklatilgan ijtimoiy-iqtisodiy vazifalarni 
chuqur tahlil qilishga asos yaratadi.

Iqtisodchi olim B. Xudoyberganov o‘z tadqiqotlarida sanoat rivoji uchun kichik biznes subyektlarining erkinligi 
va davlat tomonidan zarur sharoitlar yaratilishini ustuvor omil sifatida ko‘rsatadi. Uning fikricha, “hududiy sanoat 
siyosati kichik korxonalarni yirik ishlab chiqarish zanjirlariga integratsiyalash orqali muvaffaqiyatli rivojlantiriladi” 
[5].

M. Zokirov esa kichik korxonalarni rivojlantirishda innovatsion omillarning rolini chuqur tahlil qiladi. Uning 
fikricha, “samarali innovatsion infratuzilma mavjud bo‘lmagan sharoitda kichik ishlab chiqaruvchilarning 
raqobatbardoshligi past bo‘ladi, bu esa hududiy iqtisodiy o‘sish sur’atlarini sekinlashtiradi” [6].

Xorijiy tadqiqotchilardan J. Schumpeter kichik biznesni innovatsiyalarning asosiy manbai sifatida ko‘radi. 
Uning nazariyasiga ko‘ra, “kichik ishlab chiqaruvchilar o‘zlarining moslashuvchanligi va yangilikka ochiqligi 
bilan yirik korxonalardan ustunlik qiladi” [7].

Yana bir muhim nuqtani M. Porter ta’kidlaydi: “hududiy raqobatbardoshlikni oshirishda kichik va o‘rta biznes 
tarmog‘ini qo‘llab-quvvatlash strategik ahamiyatga ega. Ayniqsa, strategik rivojlanayotgan hududlarda davlat 
tomonidan infratuzilma va soliq yengilliklari bilan qo‘llab-quvvatlash – bu tarmoqning barqarorligini ta’minlaydi” 
[8].

Shuningdek, BMT Taraqqiyot Dasturining (UNDP) hisobotlarida ta’kidlanishicha, “kichik korxonalarni 
hududiy rivojlanishning asosiy katalizatoriga aylantirish uchun ularni zamonaviy texnologiyalar bilan ta’minlash, 
bozor infratuzilmasini yaratish va moliyaviy resurslarga kirishni yengillashtirish zarur” [9].

Yuqoridagi ilmiy manbalar asosida aytish mumkinki, kichik korxonalar iqtisodiyotda nafaqat ish o‘rinlari 
yaratadigan subyektlar, balki innovatsiyalar tashuvchisi va hududiy taraqqiyotning asosiy tayanchi sifatida 
qaralmoqda. Bu boradagi ichki va xalqaro tajriba, shuningdek, nazariy qarashlar kichik biznes subyektlarini 
hududiy sanoat strategiyalarining ajralmas bo‘lagi sifatida rivojlantirish zarurligini ko‘rsatmoqda.

T A D Q I Q O T  M E T O D O L O G I YA S I
Ushbu tadqiqotda asosiy ma’lumotlar O‘zbekiston Respublikasi Davlat statistika qo‘mitasi, hududiy statistik 

boshqarmalar va normativ-huquqiy hujjatlardan olingan bo‘lib, ular davriy raqamli ko‘rsatkichlar asosida tahlil 
qilindi. Ma’lumotlar dinamik qiyosiy tahlil, foiz o‘sish sur’atlari va hududiy taqqoslash usullari orqali qayta 
ishlanib, mantiqiy xulosalar chiqarildi.

T A H L I L  V A  N A T I J A L A R
O‘zbekiston Respublikasida kichik biznes subyektlarining sanoat ishlab chiqarishdagi ulushi yildan-yilga 

ortib bormoqda. Ayniqsa, istiqbolli hududlarda kichik korxonalar tomonidan sanoat mahsulotlari ishlab chiqarish 
hajmi barqaror o‘sish sur’atini ko‘rsatmoqda. Quyidagi jadvalda 2020–2024-yillar davomida kichik korxonalar 
tomonidan ishlab chiqarilgan sanoat mahsulotlari hajmi (mlrd so‘mda) va ularning umumiy sanoat ishlab 
chiqarishdagi ulushi keltirilgan:

1	 O‘zbekiston Respublikasi Prezidentining 2020-yil 24-martdagi “Koronavirus pandemiyasi sharoitida kichik va o‘rta biznes subyektla-
rini qo‘llab-quvvatlash bo‘yicha birinchi navbatdagi choralar to‘g‘risida” PF–5986-sonli Farmoni: https://lex.uz/uz/docs/-4800005 

1-jadval. Kichik korxonalar tomonidan ishlab chiqarilgan sanoat mahsulotlari hajmi (mlrd so‘mda) [10]
Yil Umumiy sаnоаt ishlаb chiqаrish (mlrd sо‘m) Kichik kоrxоnаlаr hissаsi (mlrd sо‘m) Ulushi (%)

2020 330 000 82 500 25%
2021 370 000 103 600 28%
2022 415 000 124 500 30%
2023 458 000 137 400 30%
2024 500 000 150 000 30%

Ushbu jadvaldan ko‘rinib turibdiki, 2020–2024-yillar davomida kichik korxonalar tomonidan ishlab 
chiqarilgan sanoat mahsulotlari hajmi qariyb ikki barobarga oshgan. Bu esa kichik korxonalarning sanoat 
sohasidagi roli ortib borayotganini isbotlaydi.

2-jadval. Hududlar kesimida kichik korxonalar sanoat ishlab chiqarish hajmi (2023-yil, mlrd so‘mda) [11]
Hudud Kichik kоrxоnаlаr sаnоаt ishlаb chiqаrishi Umumiy sаnоаt hаjmidаgi ulushi (%)

Fаrg‘оnа vil. 9 200 36%
Nаmаngаn vil. 8 300 34%
Jizzаx vil. 6 800 32%
Аndijоn vil. 10 400 37%
Nаvоiy vil. 7 100 29%

Yuqoridagi ma’lumotlar asosida quyidagi asosiy xulosalarni keltirish mumkin:
Sanoat ishlab chiqarishda kichik korxonalar hissasi barqaror ortib bormoqda. Bu esa hukumat tomonidan 

olib borilayotgan kichik biznesni qo‘llab-quvvatlash siyosatining samarali ekanligini ko‘rsatadi.
Farg‘ona vodiysi viloyatlari (Farg‘ona, Andijon, Namangan) kichik sanoat faoliyati bo‘yicha yetakchilik 

qilmoqda. Bu hududlarda tadbirkorlik an’analari, aholining yuqori zichligi va infratuzilmaning mavjudligi bunda 
muhim rol o‘ynaydi.

Jizzax va Navoiy viloyatlarida ham ijobiy o‘sish kuzatilmoqda, biroq ularda sanoat diversifikatsiyasi pastligi 
va ba’zi tarmoqlarning sust rivojlangani sababli ularning ulushi nisbatan pastroq.

Tahlil qilingan davr mobaynida kichik sanoat zonalari soni 100 dan ortiqqa yetdi, bu esa infratuzilma 
kengayishi va yangi imkoniyatlar yaratilayotganidan dalolat beradi.

Xulosa qilib aytganda, kichik korxonalar istiqbolli hududlarda sanoat ishlab chiqarishning muhim tarkibiy 
qismiga aylanmoqda. Ularning faoliyatini qo‘llab-quvvatlash orqali sanoatni hududlar kesimida yanada 
muvozanatli rivojlantirish mumkin. Bu esa respublika miqyosida ijtimoiy-iqtisodiy tenglikni ta’minlash va barqaror 
o‘sishga erishishga xizmat qiladi.

X U L О S А  V A  T A K L I F L A R
Xulosa o‘rnida shuni alohida ta’kidlash joizki, O‘zbekiston iqtisodiyotida kichik korxonalar nafaqat bandlikni 

ta’minlash, balki sanoat tarmoqlarini hududlar kesimida barqaror va muvozanatli rivojlantirishning muhim 
omillaridan biri sifatida maydonga chiqmoqda. Ayniqsa, istiqbolli hududlarda sanoat ishlab chiqarishning asosiy 
turtkilaridan biri sifatida kichik biznes subyektlarining faoliyati ortib bormoqda. Olib borilgan tahlillar asosida 
quyidagi asosiy xulosalarga kelindi:

2020–2024-yillar davomida kichik korxonalar tomonidan ishlab chiqarilgan sanoat mahsulotlari hajmi deyarli 
ikki baravar oshgan. Bu esa davlat tomonidan ko‘rsatilayotgan moliyaviy, me’yoriy-huquqiy va infratuzilmaviy 
qo‘llab-quvvatlash choralari samaradorligini ko‘rsatadi.

Farg‘ona, Andijon, Namangan kabi viloyatlar sanoat salohiyati bo‘yicha yetakchilik qilmoqda. Bu holat 
mazkur hududlarda kichik sanoat zonalari, kooperatsiya klasterlari va ixtisoslashtirilgan tarmoqlarning 
muvaffaqiyatli faoliyati bilan bog‘liq.

Sanoat ishlab chiqarishdagi kichik korxonalar ulushi barqaror 30 % atrofida saqlanmoqda. Bu esa iqtisodiy 
muvozanatga ijobiy ta’sir qilmoqda. Shu bilan birga, ayrim hududlarda ishlab chiqarish hajmining pastligi ichki 
bozor infratuzilmasining yetarli emasligi, kadrlar salohiyatining sustligi va logistik to‘siqlar bilan bog‘liq.

Innovatsion yondashuv va texnologik modernizatsiya darajasi hali ham cheklanganligicha qolmoqda. Bu 
esa kichik korxonalar uchun yirik raqobatchilar bilan tenglasha olishda muayyan qiyinchiliklar tug‘dirmoqda.

Hududiy sanoat siyosatini yanada takomillashtirish, kichik korxonalarni yirik sanoat zanjirlariga 
integratsiyalash hamda eksport salohiyatini oshirish – keyingi bosqich uchun ustuvor yo‘nalish bo‘lib qoladi.

Mazkur mavzu yuzasidan yuqoridagi ma’lumotlarni chuqur tahlil qilgan holda quyidagi tavsiyalarni taklif 
etish mumkin:

Kichik korxonalarni modernizatsiya qilish va ularni texnologik quvvatlash dasturlarini kuchaytirish.
Istiqbolli hududlarda ixtisoslashtirilgan kichik sanoat zonalari sonini ko‘paytirish.
Kichik korxonalarni ichki va tashqi bozorlarga olib chiqish uchun logistika bo‘yicha qo‘llab-quvvatlash 

tizimlarini yaratish.
Innovatsion g‘oyalarni ishlab chiqarishga tatbiq etish uchun ilmiy-tadqiqot institutlari bilan hamkorlikni 

kuchaytirish.

